
ఆచార్యమన్త్రపుష్పాఞ్జలిః 

హరిః ఓం ।
నమోఽస్త్వనన్తాయ సహస్రమూర్తయే  సహస్రపాదాక్షిశిరోరుబాహవే

సహస్రనామ్నే  పురుషాయ శాశ్వతే సహస్రకోటీయుగధారిణే  నమః ॥ ౧॥
విష్ణుబ్రహ్మేన్ద్రదేవైః     రజతగిరితటాత్ప్రార్థితో యోఽవతీర్య

శాక్యాద్యుద్దామకణ్ఠీరవనఖరకరాఘాతసఞ్జాతమూర్ఛామ్    ।
ఛన్దోధేనుం  యతీన్ద్రః  ప్రకృతిమగమయత్సూక్తిపీయూషవర్షైః 

సోఽయం శ్రీశఙ్కరార్యో  భవదవదహనాత్పాతు లోకానజస్రమ్  ॥౨॥
పూర్ణః  పీయూషభానుర్భవమరుతపనోద్దామతాపాకులానాం

ప్రౌఢాజ్ఞానాన్ధకారావృతవిషమపథభ్రామ్యతామంశుమాలీ     ।
కల్పః శాఖీ యతీనాం విగతధనసుతాదీషణానాం సదా నః

పాయాచ్ఛ్రీపద్మపాదాదిమమునిసహితః శ్రీమదాచార్యవర్యః  ॥ ౩॥
బ్రహ్మానన్దం   పరమసుఖదం కేవలం జ్ఞానమూర్తిం

ద్వన్ద్వాతీతం  గగనసదృశం తత్త్వమస్యాదిలక్ష్యమ్ ।
ఏకం నిత్యం విమలమచలం సర్వధీసాక్షిభూతం

భావాతీతం త్రిగుణరహితం  సద్గురుం  తం నమామి ॥ ౪॥
నారాయణం పద్మభవం వసిష్ఠం  శక్తిం  చ తత్పుత్రపరాశరం  చ

వ్యాసం శుకం గౌడపాదం మహాన్తం గోవిన్దయోగీన్ద్రమథాస్యశిష్యమ్   ।
శ్రీశఙ్కరాచార్యమథాస్యపద్మపాదం  చ హస్తామలకం చ శిష్యం

తం తోటకం వార్తికకారమన్యానస్మద్గురూన్సన్తతమానతోఽస్మి  ॥ ౫॥
విశ్వం దర్పణదృశ్యమాననగరీతుల్యం నిజాన్తర్గతం

పశ్యన్నాత్మని మాయయా బహిరివోద్భూతం యథా నిద్రయా  ।
యః సాక్షాత్కురుతే ప్రబోధసమయే  స్వాత్మానమేవాద్వయం

తస్మై  శ్రీగురుమూర్తయే  నమ ఇదం శ్రీదక్షిణామూర్తయే  ॥౬॥
అఖణ్డమణ్డలాకారం   వ్యాప్తం యేన చరాచరమ్ ।

తత్పదం దర్శితం యేన తస్మై  శ్రీగురవే  నమః ॥ ౭॥
గురుర్బ్రహ్మా గురుర్విష్ణుర్గురుర్దేవో    మహేశ్వరః ।
గురుః సాక్షాత్పరం బ్రహ్మ  తస్మై  శ్రీగురవే  నమః ॥౮॥
శ్రుతిస్మృతిపురాణానామాలయం  కరుణాలయమ్ ।
నమామి భగవత్పాదం శఙ్కరం లోకశఙ్కరమ్ ॥౯॥
శఙ్కరం శఙ్కరాచార్య కేశవం బాదరాయణమ్ ।
సూత్రభాష్యకృతౌ  వన్దే భగవన్తౌ పునః పునః ॥ ౧౦॥
ఈశ్వరో గురురాత్మేతి మూర్తిభేదవిభాగినే ।
వ్యోమవద్వ్యాప్తదేహాయ దక్షిణామూర్తయే నమః ॥ ౧౧॥
(హరి ఓం ।
యజ్ఞేన  యజ్ఞమయజన్త  దేవాః తాని ధర్మాణి ప్రథమాన్యాసన్
తే హ నాకం మహిమానః సచన్తే యత్ర పూర్వే సాధ్యాః సన్తి దేవాః ॥)

నానాసుగన్ధపుష్పాణి  యథాకాలోద్భవాని చ ।
పుష్పాఞ్జలిమయా  దత్తం గృహాణ పరమేశ్వర ॥ ౧౨॥
ఇతి ఆచార్యమన్త్రపుష్పాఞ్జలిః   సమాప్తా ।

